
Սկիզբը՝ թիվ Զ.

Ավե­լի ընդգր­կուն են Ե. Լա­լա­յա­նի հա­ղոր­դած տե­ղե­կու­թյուն­նե­րը 
վան­քի մա­սին1, որոնք հրա­տա­րակ­վել են «Ազ­գագրա­կան հան­դէս»-ում2: 
Ե. Լա­լա­յա­նը ման­րա­մասն նկա­րագրում է ե՛ւ վան­քի դիր­քը, ե՛ւ կա­ռուց­
ված­քը, սա­կայն մեզ հե­տաքրքրո­ղը կոն­դա­կին ուղ­ղա­կիո­րեն կամ անուղ­
ղա­կիո­րեն առնչ­վող հատ­ված­ներն են: Ե. Լա­լա­յա­նը նշում է, որ ունե­նա­լով 
ըն­դա­մե­նը 16 չափ վա­րե­լա­հող, 150 ոչ­խար, 10 կով, 2 ջո­րի եւ 2 եզ՝ վան­քը 
ոչ միայն ձրիա­բար մա­տա­կա­րա­րում է բո­լոր ճա­նա­պար­հորդ­նե­րին, այ­լեւ 
Աղ­թա­մա­րի կա­թո­ղի­կո­սու­թյա­նը տա­րե­կան 260 լի­րա տուրք է տա­լիս իր 
հռչա­կի շնոր­հիվ, «որ Փութ­կու սուրբ Գէ­որ­գը ունի ո՛չ միայն ամ­բողջ Վաս­
պու­րա­կա­նում, այ­լեւ Անա­տո­լիա­յում, Պօլ­սում, Եգիպ­տո­սում, Պարս­կաս­
տա­նում եւ Ռու­սաս­տա­նում»3: «Աղ­թա­մա­րի կա­թու­ղի­կո­սա­րա­նը աճուր­դով 
յանձ­նում է վան­քը մի­նին, տա­րե­կան 250—300 լի­րա­յով, վեր­ջինս՝ որ փութ­
կա­պան է կոչ­ւում, պար­տա­ւո­րուե­լով նաեւ ձրիա­բար կե­րակ­րե­լու այս­տեղ 
ապաս­տա­նող ճա­նա­պարհ­րոդ­նե­րին եւ նրանց գրաստ­նե­րին, ժո­ղո­վա­
րար­ներ է ցրում ամեն կողմ, ս. Գէ­որ­գի անու­նով նուէր­ներ հա­ւա­քե­լու»4: 
Ե. Լա­լա­յա­նը եւս նշում է փութ­կա­պա­նի եւ ժո­ղո­վա­րար­նե­րի՝ աշ­խար­հիկ 

1  1910 թ. հու­նի­սի 18-ից սեպ­տեմ­բե­րի 13-ը Եր­վանդ Լա­լա­յա­նը շր­ջել է Վա­նի, Տոս­պի եւ 
Հայոց Ձո­րի գա­վա­ռակ­նե­րով՝ ի­բրեւ ու­ղե­կից­ներ իր հետ ու­նե­նա­լով Խ. Լեւո­նյա­նին եւ Հ. Մա­
ղա­քյա­նին (տե՛ս «Ազ­գագրա­կան հան­դէս», Վաս­պու­րա­կան, 1910, XX գիրք, էջ 114)։

2  Ե ­ր . Լ  ա ­լ ա ե ա ն , Վաս­պու­րա­կան. նշա­նա­ւոր վան­քեր, «Ազ­գագրա­կան հան­դէս», 1912, 
XXII գիրք, էջ 97—99, Ե. Լա­լաեան, Վաս­պու­րա­կան — հա­ւատք, «Ազ­գագրա­կան հան­դէս», 1914, 
XXV գիրք, էջ 45—46:

3  Ե ­ր . Լ  ա ­լ ա ե ա ն , Վաս­պու­րա­կան. նշա­նա­ւոր վան­քեր, Ազ­գագրա­կան հան­դէս, 1912, XXII 
գիրք, էջ 98։

4  Նույն տե­ղում։

լի­նե­լը։ «Վաս­պու­րա­կան — Հա­ւատք» բաժ­նում՝ ներ­կա­յաց­նե­լով կեն­դա­նի­
նե­րի նկատ­մամբ եղած պաշ­տա­մուն­քը, Ե. Լա­լա­յա­նը բե­րում է ոչ միայն 
Փութ­կու Ս. Գեւոր­գի աքա­ղա­ղի՝ «ս. Գէ­որ­գայ դիկ»-ի մա­սին պատ­մու­թյու­
նը, այ­լեւ լու­սա­նկա­րը5:
Այս­պի­սով՝ Ե. Լա­լա­յա­նը է թեեւ ման­րա­մասն գի­տի Ս. Գեւորգ վան­քի՝ 

տվյալ պա­հին ունե­ցած գույ­քի, եկա­մուտ­նե­րի եւ գոր­ծու­նեու­թյան, այդ 
թվում փութ­կա­պա­նի եւ ժո­ղո­վա­րար­նե­րի մա­սին, սա­կայն ոչինչ չի հայտ­
նում կոն­դա­կի մա­սին:
Կոն­դա­կի մա­սին խիստ ուշագրավ ման­րա­մաս­ներ է հայտ­նում Հով­սեփ 

Օր­բե­լին, ով ոչ միայն լսել է դրա մա­սին, այ­լեւ ան­ձամբ տե­սել եւ ձեռք 
բե­րել։ 1911 թ. Պե­տեր­բուր­գի Ակա­դե­միան նրան գոր­ծու­ղում է Արեւմ­
տյան Հա­յաս­տան՝ Վա­նի վի­լա­յեթ՝ ուսում­նա­սի­րու­թյուն­ներ կա­տա­րե­լու։ 
Հ. Օր­բե­լին իբ­րեւ քննու­թյան վայր ընտ­րում է Մոկսն ու Մոկ­սի բար­բա­ռը 
եւ 2 ան­գամ (1911 թ. օգոս­տոս—սեպ­տեմ­բեր եւ 1912 թ. ապ­րիլ—մա­յիս) 
լի­նե­լով այն­տեղ՝ բա­վա­կա­նին կա­րեւոր նյութ է հա­վա­քում6։ Քա­նի որ Վա­
նից Մոկս գնա­լու հա­մար պետք էր անց­նել Եղե­րով լե­ռը, որի լան­ջին է 
գտնվում Ս. Գեւոր­գը, ապա Հ. Օր­բե­լին 2 ան­գամ էլ եղել է Փութ­կի վան­
քում։ Առանձ­նաց­նենք նրա ուղեգրու­թյան՝ մեզ հա­մար կա­րեւոր կե­տե­րը.
ա.  Հ. Օր­բե­լին հստակ նշում  է, որ իր այ­ցե­լու­թյուն­նե­րի ժա­մա­

նակ որեւէ հո­գեւո­րա­կան, առա­վել եւս միա­բա­նու­թյուն չկար, իսկ 
վանք բա­ռը Փութ­կի Սուրբ Գեւոր­գի հա­մար նա գոր­ծա­ծում է չա­կերտ­
նե­րով՝ «монастырь»7, եւ այն հա­մա­րում առա­վե­լա­պես իջեւա­նա­տուն. 
«В 1911—1912 гг. никакой братии или постоянно пребываюшего духовного 
лица в Путки не имелось, поскольку это был в сущности странноприимный 
дом, совершенно необходимый в условиях местности и климата, при 
опасностях, связанных с переходом через горы весной и осенью (зимой 
переход через Егеров считался вообще невозможным» («1911—1912 թթ. 
Փութ­կում որեւէ միա­բա­նու­թյուն կամ մշտա­պես բնակ­վող հո­գեւո­րա­կան 
չկար, քա­նի որ այն ըստ էու­թյան իջեւա­նա­տուն էր՝ խիստ ան­հրա­ժեշտ 
նման տե­ղան­քի ու կլի­մա­յի պայ­ման­նե­րում՝ հատ­կա­պես գար­նա­նը եւ 

5  Տե՛ս Ե ­ր . Լ  ա ­լ ա ե ա ն , Վաս­պու­րա­կան — հա­ւատք, Ազ­գագրա­կան հան­դէս, 1914, XXV 
գիրք, էջ 45։

6  Տե՛ս И .  Ор б ели , Избранные труды, т. 2, Ереван, Изд. «Гитутюн» НАН РА, 2002, IX—XI:
7  Տե՛ս И .  Ор б ели , Мокс и его обитатели, Избранные труды, т. 2, Ереван, изд. «Гитутюн» НАН 

РА, 2002, էջ 3:



68	 ՏԱԹԵՒԻԿ ՄԱՆՈՒԿՅԱՆ, ՔՆԱՐ ՀԱՐՈՒԹՅՈՒՆՅԱՆ	 2025 Է. 

աշ­նա­նը լե­ռը անց­նե­լու հետ կապ­ված վտանգ­նե­րով (ձմռա­նը Եղե­րով լե­
ռամբ ան­ցումն ընդ­հան­րա­պես ան­հնա­րին էր հա­մար­վում)»)8:
բ.  Հ. Օր­բե­լին հա­տուկ հի­շա­տա­կում է, որ այդ իջեւա­նա­տու­նը տնօ­

րի­նում էր «փութ­կա­պա­նը»՝ «Փութ­կի վե­րա­կա­ցուն» («смотритель Путки», 
«пыткапан»)՝ մի տե­սակ վար­ձա­կա­լա­կան, կա­պա­լա­ռուա­կան հի­մունք­
նե­րով, ով իրա­կա­նում տնտե­սու­թյանն էր հե­տեւում։ Թե­րեւս իրե­րի դրու­
թյու­նը ճիշտ հաս­կա­նա­լու հա­մար, Հ. Օր­բե­լին նշում է, որ Մոկ­սում մյուս 
եկե­ղե­ցի­նե­րի եւ միա­բա­նու­թյուն չու­նե­ցող վան­քե­րի երեց­փոխ­նե­րը կոչ­
վում էին «վա­նից­տեր» («ваництэрь»), իսկ վա­նա­հայ­րե­րը կամ կցված 
հո­գեւո­րա­կան­նե­րը՝ «վա­նից­խեր» («ваницхерь»)9։ Այս­պի­սով նա մեկ ան­
գամ եւս շեշ­տում է Փութ­կու Ս. Գեւորգ վան­քի «կա­ռա­վար­ման» բա­ցա­ռի­
կու­թյու­նը։
գ.  Նրա հա­ղորդ­մամբ՝ ամեն տա­րի մեծ թվով «հա­վա­քող­ներ»՝ ե՛ւ 

հա­յեր, ե՛ւ քրդեր, ուղեւոր­վում  էին Արեւմ­տյան Հա­յաս­տա­նի ան­գամ 
ամե­նա­հե­ռա­վոր ան­կյուն­նե­րը՝ վան­քի հա­մար նվի­րա­բե­րու­թյուն­ներ 
հա­վա­քե­լու, «որը տա­րե­կան, ինչ­պես ինձ ասա­ցին, կազ­մում  էր մին­
չեւ 500 ոս­կե լիր, այ­սինքն՝ 4300 ռուբ­լի ոս­կով…» («составлявших в год, 
как мне говорили, деньгами до 500 золотых лир, т. е. около 4300 рублей 
золотом…»10)։
դ.  Այս «հա­վա­քող­ներն» ունեին հա­տուկ նա­մակ­ներ («Сборщики 

пожертвований на Путки снабжались особыми грамотами…»11), որով 
ապա­ցուց­վում էր իրենց իրա­վա­սու­թյու­նը, ընդ որում դրանք Մոկ­սում 
հանձ­նում էր Մուր­թուլ­լա բե­կը12 ինչ­պես հա­յե­րին, այն­պես էլ քրդե­րին13։ 
Ժո­ղո­վա­կան­նե­րը ուղեւոր­վում էին աշ­նա­նը14, ընդ որում նա­խօ­րեին 
նրանք հա­վաք­վում էին Մուր­թուլ­լա բե­կի ըն­դու­նա­րա­նում, որ­տեղ վեր­

8  Նույն տե­ղում, էջ 4. այս եւ մյուս տե­ղե­րում ռու­սե­րե­նից ար­եւե­լա­հայե­րեն թարգ­մա­
նու­թյու­նը մերն է:

9  Նույն տե­ղում, էջ 4։
10  Նույն տե­ղում, էջ 4:
11  Նույն տե­ղում, էջ 5:
12  Մուր­թու­լա բե­կի շնոր­հիվ Մոկ­սի հա­յու­թյու­նը մե­ծա­պես ա­զատ­վել է կո­տո­րա­ծից։ Նրա 

մա­սին, բա­ցի Հ. Օր­բե­լու նշ­ված աշ­խա­տու­թյու­նը, տե՛ս նաեւ Ա-Դ  օ , Վա­նի, Բիլ­թի­սի եւ Է­րզ­րու­
մի վի­լայէթ­նե­րը, Եր­եւան, տպա­րան «­Կուլ­տու­րա», 1912, էջ 362—363։

13  Հ. Օր­բե­լին նշում է որ իր հա­մար պարզ չէր՝ Մուր­թուլ­լա բե­կը հան­դես էր գա­լիս այդ 
պա­հին ի­բրեւ թուր­քա­կան պաշ­տո­նյա՞, թե՞ ի­բրեւ Մոկ­սի քուրդ բեկ:

14  Նկա­տենք, որ ը­ստ Վ. Փա­փա­զյա­նի վե­րը բեր­ված հոդ­վա­ծի՝ նվի­րատ­վու­թյու­նը հա­վա­
քող­ներն ի­րենց գոր­ծու­նեու­թյու­նը սկ­սում է­ին գա­րու­նը բաց­վե­լուն պես։

ջինս նրանց բա­րի երթ եւ հա­ջո­ղու­թյուն էր մաղ­թում։ Հ. Օր­բե­լին ան­ձամբ 
ներ­կա է եղել արա­րո­ղու­թյան նման­վող այդ հա­վաք­նե­րից մե­կին15։
Ե. Վա­նում 1916 թ. եղած ժա­մա­նակ Օր­բե­լուն հա­ջող­վել է ձեռք բե­րել 

այդ կոն­դակ­նե­րից մե­կը, որի ար­տա­քին նկա­րագրու­թյու­նը հար եւ նման է 
մեր ունե­ցած օրի­նա­կին «1916 թուա­կա­նին՝ Վա­նում գտնուե­լուս ըն­թաց­
քին, առիթ ունե­ցայ ձեռք բե­րե­լու հայ­կա­կան այդ­պի­սի մի վա­ւե­րագ­րի 
օրի­նակ, որ մի եր­կար գա­լար էր՝ պսա­կուած բա­ւա­կան անմ­շակ ման­րան­
կա­րով, որ ան­հա­ւա­նա­կան կեր­պով պատ­կե­րում էր Փութ­կու վան­քը, բայց 
դրա հետ ոչ մի ընդ­հա­նուր բան չու­նէր՝ սկսած եկե­ղե­ցի­նե­րի գմբեթ­նե­րից՝ 
վեր­ջաց­րած մնա­ցեա­լով: Սա­կայն գա­լա­րի գլխա­մա­սի ամե­նան­շա­նա­կա­լի 
դրուա­գը եկե­ղե­ցու գմբե­թին նստած սեւ աքա­ղա­ղի պատ­կերն էր»16։
Հ. Օր­բե­լին նշում է, որ այն գրված է Ստե­փան վար­դա­պե­տի անու­

նից։ Մեր ունե­ցած կոն­դա­կը Աբ­րա­համ վար­դա­պե­տի անու­նից է։ Ապա 
ընդ­հա­նուր առու­մով նույն բո­վան­դա­կու­թյունն ունե­նա­լով ու նույն նյու­
թի մա­սին խո­սե­լով, կոն­դա­կում կան եւ տար­բե­րու­թյուն­ներ17։ Հ. Օր­բե­լու՝ 
կոն­դա­կից մեջ­բե­րած հատ­վա­ծը ոչ միայն բա­ռա­ցի չկա մեր ունե­ցած կոն­
դա­կում, այ­լեւ որոշ տե­ղե­րում բա­ցա­կա­յում է մո­տա­վոր ձեւով. մաս­նա­
վո­րա­պես մեր կոն­դա­կում նշված չէ Եղե­րով լե­ռը, իբ­րեւ վան­քում պահ­
վող մա­սունք հի­շա­տակ­ված չէ Ս. Գեւոր­գի ական­ջը, տար­բեր է օթեւա­
նող ճա­նա­պար­հորդ­նե­րի թի­վը՝ «100-նե­րով եւ 150-նե­րով, եւ սրան­ցից 
ավե­լի ու պա­կա­սով» (մեր կոն­դա­կում՝ «Ժ. ԺԵ. մին­չեւ Ի.»), սա­կայն որո­
շա­կի նման են օրե­րի քա­նա­կը 2, եր­բեմն եւ 5 (մեր կոն­դա­կում՝ «Ե. օրով 
Զ. օրով... Բ.—Գ. օր»)։ Մեր ունե­ցած կոն­դա­կում չի շեշտ­վում Ս. Գեւոր­գի՝ 
բքից ու փո­թո­րիկ­նե­րից ճա­նա­պար­հորդ­նե­րին ազա­տե­լը, ինչ­պես Օր­բե­
լու տեքս­տում։ Մեր եւ Հ. Օր­բե­լու կոն­դակ­նե­րում նշված Աբ­րա­համ կամ 
Ստե­փան վար­դա­պետ­նե­րին եղած աղ­բյուր­նե­րում տե­ղի կամ Աղ­թա­մա­րի 
հո­գեւո­րա­կան­նե­րի հետ որեւէ կերպ նույ­նա­կա­նաց­նե­լու մեր փոր­ձերն 
առայժմ ապար­դյուն են18։

15  Տե՛ս Հ .   Օ ր ­բ ե ­լ ի , նշ. ա­շխ., էջ 5:
16  Նույն տե­ղում, էջ 5:
17  Հ. Օր­բե­լին կոն­դա­կի մի հատ­վա­ծը մեջ­բե­րել է՝ թարգ­մա­նե­լով ռու­սե­րեն. մեր քն­նու­

թյու­նը կա­տա­րում ե­նք՝ հիմն­վե­լով թարգ­մա­նու­թյան՝ կոն­դա­կի տեքս­տին հնա­րա­վո­րինս մոտ 
լի­նե­լուն։ Հոդ­վա­ծի վեր­ջում հա­մե­մա­տու­թյան հա­մար տա­լիս ե­նք նաեւ Հ. Օր­բե­լու՝ կոն­դա­կից 
չա­կեր­տյալ մեջ­բեր­ված այդ հատ­վա­ծը։

18  Բա­ցի ա­նուն­նե­րից՝ մեր կոն­դա­կում ե­ղած մի կար­եւոր հան­գա­մանք կա, ո­րը գու­ցե 
կար­եւոր կլի­նի հե­տա­գա­յում այս հար­ցին ան­դրա­դարձ կա­տա­րող­նե­րի հա­մար։

Այս­պի­սով՝ մեզ հայտ­նի աղ­բյու­ներն ու ուսում­նա­սի­րու­թյուն­նե­րը Մոկ­
սի Փութ­կու կամ Սա­րի Սուրբ Գեւորգ վան­քի մա­սին փաս­տում են.
Ա.  ԺԹ. դա­րասկզ­բին այն հռչա­կա­վոր վանք էր, ճա­նա­պար­հորդ­նե­րի 

հա­մար՝ օթեւա­նա­տե­ղի եւ հայտ­նի էր գու­շա­կու­թյուն­ներ անող աքա­ղա­ղով:
Բ.  Վան­քը շա­րու­նա­կում է այդ­պի­սի լի­նել նաեւ ԺԹ. դա­րա­վեր­ջին եւ 

Ի. դա­րասկզ­բին՝ մինչ 1915 թ.՝ հա­յե­րի կո­տո­րած­ներն ու գաղ­թը Մոկ­սից 
ու ամ­բողջ Արեւմ­տյան Հա­յաս­տա­նից:
Գ.  Աղ­թա­մա­րի կող­մից նշա­նակ­ված աշ­խար­հա­կան վա­նա­հայ­րե­րի՝ 

«փութ­կա­պան­նե­րի» կող­մից վան­քի կա­ռա­վար­ման մա­սին մեզ հայտ­նի 
առա­ջին տե­ղե­կու­թյու­նը 1865 թ.-ից է (թեեւ փութ­կա­պան­ցի եզրն ար­դեն 
ար­ձա­նագր­ված է 1858 թ., ին­չը են­թադ­րում է, որ երեւույ­թը 1858 թ. եւ 
գու­ցե դրա­նից առաջ է հաս­տատ­վել)։ Փութ­կա­պա­նի ան­մի­ջա­կան պար­
տա­կա­նու­թյունն էր նաեւ վան­քում ապաս­տա­նած ճա­նա­պար­հորդ­նե­րին 
անվ­ճար սնուն­դով ապա­հո­վե­լը։ Թեեւ վան­քի՝ եկե­ղե­ցա­կան միա­բա­նու­
թյուն չու­նե­նա­լը ար­ձա­նագր­ված է 1903 թ., սա­կայն նման վի­ճա­կը, կար­
ծում ենք, վա­ղուց էր։
Դ.  «Փութ­կա­պան­նե­րը» վան­քին նվի­րա­բեր­վե­լիք ըն­ծա­ներն ու եկա­

մու­տը հա­վա­քե­լու հա­մար ունեն «ժո­ղո­վա­րար­ներ» կամ «կա­պա­լա­ռու­ներ» 
(կամ այդ եկա­մուտ­նե­րի հա­վաք­ման ար­տո­նու­թյու­նը վա­ճա­ռում են նրանց), 
որոնք որո­շա­կի գու­մա­րի դի­մաց շրջում են տար­բեր գա­վառ­նե­րում։ Վանքն 
իր հեր­թին հա­վաք­ված եկա­մու­տից բա­ժին է հա­նում Աղ­թա­մա­րին։
Ե.  Վան­քի հա­մար նվի­րատ­վու­թյուն­ներ հա­վա­քող մարդ­կանց, որ­պես 

վա­վե­րա­ցում իրենց իրա­վա­սու­թյան, տրվում են հա­տուկ կոն­դակ­ներ:

Կոն­դա­կում Փութ­կու Սուրբ Գեւոր­գի հետ հի­շա­տակ­ված են նաեւ «… ի Սր­բոյն Վար­դա­նայ 
զօ­րա­վա­րէս եւ ի Սր­բոյն Մի­նա­սայ ա­րա­գա­հաս վկայէս եւ այլ սր­բոց մա­սանց եւ նշ­խա­րաց, 
ո­րք ա­ստ կան ամ­փո­փեալք եւ ի սո­ցին սպա­սա­ւոր եւ պաշ­տօ­նեայ ի Տէր Աբ­րա­համ վար­դա­
պետ»։ Փութ­կու Ս. Գեւոր­գը որ­եւէ աղ­բյու­րում չի կապ­վում սուրբ Վար­դա­նի կամ սուրբ Մի­նա­
սի հետ, ա­ռա­վել եւս տե­ղե­կու­թյուն չկա նրանց մա­սունք­նե­րի՝ այս­տեղ պահ­վե­լու վե­րա­բե­րյալ։ 
Սա­կայն Մոկ­սում ե­ղել է Սուրբ Մի­նաս եւ Սուրբ Վար­դան ա­նու­նով վանք, Ս. Գեւոր­գից բա­վա­
կա­նին հե­ռու, Մոկ­սի հա­րա­վում (տե՛ս Հ .  Ո ս ­կ յ ա ն , նշ. ա­շխ., էջ 873—874, 882—883)։ Շա­րու­նա­
կու­թյու­նը՝ «այլ սր­բոց մա­սանց եւ նշ­խա­րաց, ո­րք ա­ստ կան ամ­փո­փեալք», մեզ հու­շում է, որ 
խոս­քը թերեւս ամ­բողջ Մոկ­սի մա­սին է։ Այդ դեպ­քում ո­՞վ է «եւ ի սո­ցին սպա­սա­ւոր եւ պաշ­
տօ­նեայ ի Տէր Աբ­րա­համ վար­դա­պետ»-ը։ Թերեւս ոչ Ս. Գեւոր­գի վա­նա­հայ­րը կամ պա­տաս­
խա­նա­տուն, քա­նի որ այդ դեպ­քում ան­հաս­կա­նա­լի է մնում մյուս վան­քե­րի հի­շա­տա­կու­մը, 
ո­րոնք Ս. Գեւոր­գի ան­մի­ջա­կան հար­եւա­նու­թյամբ չեն։ Ա­ռա­վել հա­վա­նա­կան ե­նք հա­մա­րում, 
որ նա Աղ­թա­մա­րի այն միա­բան­նե­րից էր, ով ո­րո­շա­կի պար­տա­կա­նու­թյուն ու­ներ Մոկ­սում 
կամ զբաղ­վում էր Մոկ­սի հետ կապ­ված հար­ցե­րով։ Եվ ե­թե դա այդ­պես է, ու­րեմն կոն­դակն 
այ­նո­ւա­մե­նայ­նիվ գր­վել է փութ­կա­պան­նե­րի օ­րոք։

Զ.  Վան­քը եղել է ոչ միայն հայ փութ­կա­պա­նի, այ­լեւ ժա­մա­նակ առ 
ժա­մա­նակ քուրդ բե­կի տնօ­րի­նու­թյան տակ։
Ի. եւ ԻԱ. դա­րե­րում Փութ­կու Ս. Գեւորգ վան­քին անդ­րա­դարձ­նե­րը 

եւ նրա մա­սին ուսում­նա­սի­րու­թյուն­ներն19 ար­վել են այս եւ մի քա­նի այլ 
հոդ­վա­ծա­յին ու ար­խի­վա­յին աղ­բյուր­նե­րի հի­ման վրա, եւ որեւէ նոր տե­
ղե­կու­թյուն չեն հա­ղոր­դում խնդրո առար­կա կոն­դա­կի մա­սին։
Փութ­կու Ս. Գեւորգ վան­քի մա­սին եղած ավան­դու­թյուն­ներն ու հա­

վա­տա­լիք­նե­րը նե­րառ­ված են Մոկ­սի ազ­գագրա­կան նյու­թե­րի ժո­ղո­վա­
ծու­ում20, Ա. Ղա­նա­լա­նյա­նի «Ավան­դա­պա­տում» -ում21:

ԵԶՐԱԿԱՑՈՒԹՅՈՒՆ

Այս­պի­սով, այ­սօր Հա­յաս­տա­նի Պատ­մու­թյան թան­գա­րա­նում պահ­
վում է Արեւմ­տյան Հա­յաս­տա­նի Վա­նի նա­հան­գի Վա­նի գա­վա­ռի Մոկս 
գա­վա­ռա­կի հռչա­կա­վոր Փութ­կու կամ Սա­րի Սուրբ Գեւորգ վան­քի մի 
կոնդակ։
Քննե­լով Փութ­կու Ս. Գեւոր­գի մա­սին եղած աղ­բյուր­ներն ու ուսում­

նա­սի­րու­թյուն­նե­րը՝ պար­զե­ցինք, որ ԺԹ. դա­րում, հատ­կա­պես 2-րդ կե­
սին Աղ­թա­մա­րի կա­թո­ղի­կո­սու­թյան ներ­քո գտնվող վանքն առա­վե­լա­պես 
իջեւա­նա­տե­ղի ու հռչա­կա­վոր ուխ­տա­տե­ղի էր։ Դրա­նով էլ պայ­մա­նա­վոր­
ված՝ մեծ տա­րա­ծում է ունե­ցել վան­քի հա­մար նվի­րատ­վու­թյուն­ներ հա­վա­
քե­լը, որն ըն­թա­ցել է որո­շա­կի մշակ­ված կար­գով։ Այդ ըն­թա­ցա­կար­գում 
կա­րեւոր դեր են կա­տա­րել այդ նվի­րատ­վու­թյուն­նե­րը հա­վա­քող մարդ­
կանց՝ ժո­ղո­վա­րար­նե­րին տրված հա­տուկ կոն­դակ­նե­րը, որոնք, կա­րե­լի է 

19  Ե­ղած նյու­թե­րի ը­նդ­գր­կու­նու­թյամբ ու­շագրավ է Հ . Ո  ս ­կ յ ա ­ն ի  «­Վաս­պու­րա­կան-Վա­նի 
վան­քեր» գր­քում վան­քին ան­դրա­դար­ձը (մաս Գ., Վիեն­նա, Մխի­թա­րեան տպա­րան, 1947, 
էջ 884—892), վանքն ի­բրեւ գր­չու­թյան կենտ­րոն է ներ­կա­յաց­ված Ա .   Մ ա թ ­ե ւ ո ­ս յ ա ­ն ի  «­Մո­կաց 
Սա­րի Ս. Գեւորգ վան­քի գր­չու­թյան կենտ­րո­նը XIV—XV դա­րե­րում» հոդ­վա­ծում («­Բան­բեր Մա­
տե­նա­դա­րա­նի», 1962, հմր 6, էջ 197—218)։ Հիմ­նա­կան տե­ղե­կու­թյուն­նե­րի քաղ­վա­ծո հոդ­ված է 
Ա .  Շ ա ­հ ի ­ն յ ա ­ն ի  «­Փութ­կու Սուրբ Գեւորգ կամ Սա­րի Սուրբ Գեւորգ վան­քը» («Էջ­միա­ծին», 1963, 
հմր 11, էջ 58—61), Ի­Ա. դա­րում վան­քի տե­ղադ­րու­թյան, պաշ­տա­մուն­քի եւ դրա ժա­մա­նա­կա­կից 
դրս­եւոր­ման քն­նու­թյանն է նվիր­ված Լ .  Ս ի ­մ ո ­ն յ ա ­ն ի  «­Փութ­կու Սուրբ Գեւորգ վան­քը» հոդ­վա­
ծը («Էջ­միա­ծին», 2017, հմր 7, էջ 70—95) եւ այլն։

20  Մոկս. Հայոց բա­նա­հյու­սա­կան մշա­կույ­թը, կազ­մող­ներ՝ Ա. Հա­րու­թյու­նյան, Է. Խեմ­
չյան, Մ. Խեմ­չյան, Ա. Պո­ղո­սյան, Եր­եւան, ՀՀ ԳԱԱ «­Գի­տու­թյուն» հրա­տա­րակ­չու­թյուն, 2015, 
էջ 287—289, 526, 532:

21  Ա .  Ղ ա ­ն ա ­լ ա ­ն յ ա ն , Ա­վան­դա­պա­տում, Եր­եւան, Հայ­կա­կան ՍՍՀ ԳԱ հրա­տա­րակ­չու­թյուն, 
1969, էջ 252—253։

ասել, «իրա­վա­բա­նա­կան» ուժ են ունե­ցել. մի կող­մից հա­վաս­տել են տվյալ 
անձ­նա­վո­րու­թյան իրա­վա­սու­թյունն ու լիա­զո­րու­թյու­նը, մյուս կող­մից՝ 
հա­վա­տա­ցյալ­նե­րին հոր­դո­րել վան­քի հա­մար նվի­րատ­վու­թյուն­ներ անել։ 
Քննե­լով մեզ հա­սա­նե­լի աղ­բյուր­նե­րում առ­կա տե­ղե­կու­թյուն­նե­րը կոն­
դա­կի մա­սին՝ եկանք այն եզ­րա­կա­ցու­թյան, որ Հա­յաս­տա­նի պատ­մու­թյան 
թան­գա­րա­նի կոն­դա­կը իրոք Փութ­կու Ս. Գեւոր­գին է պատ­կա­նել նշյալ 
նպա­տա­կով։ Եղած տե­ղե­կու­թյուն­նե­րի հա­մադր­մամբ եկել ենք նաեւ այն 
եզ­րա­կա­ցու­թյան, որ թե­րեւս գո­յու­թյուն են ունե­ցել նույ­նա­բո­վան­դակ, 
սա­կայն եւ շա­րադ­րան­քով իրա­րից որո­շա­կի տար­բեր­վող կոն­դակ­ներ։ 
Առայժմ թան­գա­րա­նի հմր 352 կոն­դա­կը միակ հայտ­նի գո­յու­թյուն ունե­ցող 
օրի­նակն է այս կոն­դակ­նե­րից։ Այն վե­րա­բե­րում է ԺԹ. դա­րին։ Առայժմ 
հնա­րա­վոր չէ որո­շել ստույգ ժա­մա­նա­կը, ինչ­պես եւ կոն­դա­կում նշված 
Աբ­րա­համ, Մար­տի­րոս վար­դա­պետ­նե­րի ինք­նու­թյու­նը։ Կար­ծում ենք՝ 
Աղթամարի կաթողիկոսության վերաբերյալ եղած արխիվային նյութերի, 
հսկայածավալ հայկական մամուլի հոդվածների, տարատեսակ աշխատու­
թյունների համակարգված մշակման արդյունքում առաջիկայում ոչ միայն 
այս հարցերն իրենց պարզաբանումը կգտնեն, այլեւ երեւան կգան նոր տե­
ղեկություններ Փութ­կու Ս. Գեւոր­գի մա­սին եւ գուցե անգամ կոնդակի նոր 
օրինակներ (առնվազն Հ. Օրբելու ունեցած օրինակը)՝ որ­պես հայ ժո­ղովրդի 
վայ­րի­վե­րում­նե­րով լի ճա­նա­պար­հի հեր­թա­կան ակա­նա­տեսն ու վկան։

ՀՈՎՍԵՓ ՕՐԲԵԼՈՒ ՁԵՌՔ ԲԵՐԱԾ ԿՈՆԴԱԿԻՑ ՀԱՏՎԱԾ

(ըստ И .  Ор б ели , Мокс и его обитатели, Избранные труды, т. 2, 
Ереван, изд. «Гитутюн» НАН РА, 2002, էջ 5—6)22

Итак, следовательно, мы должны обязательно давать милотыню святым 
обителям у пустыням. Одной из многих таких является построенная и 
утвержденная благодатью Христа на высокой горе, именуемой Егеров, во 

22  Տե՛ս «Текст грамоты, довольно простанной (около 10 тус. Букв), цоцтавленной от имени варда-
пета Стефана, содержит весьма длинную и обстоятельную молитву, которая призывает благословление 
на главу всех тех, кто откликнется на просьбу о поддержке обители Путки дарами, деньгами, коврами, 
войлочними кошмами и провиантом, При этом подробно перечисляются все возможные категории 
дарителей, в том числе купцы, <столодержатели>, т. е. <банкиры> (меняли, ростовщики), старшины 
и старосты разного имущественного сосотояния. Призывается я млоитве и ниспослание на них бла-
гополучия, связанного с плодливостью стад, ппладородием полей, избавлением стад от падежа, полей 
и садов и прочих насаждений от вредителей, таких как гусеницы, майские жуки и саранча, людей 
же с избавлением от заболеваний и пр., — все в чаянии будущих даров и приношений. Заканчивается 

имя св. Георга — святой храм и прославленная обитель, что ныне называется 
Путки св. Георга. И имеются в ней частица и мощи св. Георга, а именно 
уши и многие другие частицв и мощи, которые совершают много чудес 
и исцелений больных и страждущих и особенно в отношении незримой 
помощи путникам, спасая и избавляя от утопления [в снегу] и замерзания от 
мороза и от вьюги силою всемогущего бога и неовращающимся взиранием 
св. Георга, скорого в помощи мученика и окрашенного кровью витяза. 
И посроена и утверждена она на макокке горы, где проходят пути, идущие 
и в одну и в другую сторону. Во множестве приходят в эту святую обитель 
и уходят, сотнями и полусотнями, и больше и менше сего, и располагаются, 
обычно на два дня, а то и на пять дней, будучи застигнуты вьюгой, и 
остаются здесь. И все они питаются милосердуем божьим и вашими дарами, 
а когда возгласит кур — отправляются продолжать свой путь. Поистине, если 
бы не было сей святой обители, — все это множество людей от вьюги и 
мороза укерло бы. И путники всегда здесь делают привал и зрят и слышат, 
что ция святая обитель не имеет ни приходов, ни удела. И как столькие 
приходящие и уходяшие находили бы гостеприимство, если бы не дары и 
милостыня ваши?!

ՀՊԹ ՀՄՐ 352 ԿՈՆԴԱԿԸ

Ի սուրբ եւ փա­ռա­ւո­րեալ, հրա­շա­լի եւ [հ]րա­շա­փառ, սրով­բէա­ճեմ 
եւ քրով­բէա­պար, ադի­նա­սա­րաս եւ երկ­նան­ման, լեռ­նա­մէջ եւ բարձ­րա­
հա­յեաց Փութ­կու Սուրբ Գէ­որ­գեայ քա­ջա­մար­տիկ զօ­րա­վա­րի հռչա­կա­ւոր 
սուրբ ուխ­տէս եւ ի Սրբոյն Վար­դա­նայ զօ­րա­վա­րէս եւ ի սրբոյն Մի­նա­սայ 
արա­գա­հաս վկա­յէս եւ այլ սրբոց մա­սանց եւ նշխա­րաց, որք աստ կան 
ամ­փո­փեալք, եւ ի սո­ցին սպա­սա­ւոր եւ պաշ­տօ­նեայ ի Տէր Աբ­րա­համ վար­
դա­պետ: Յոր­մէ ժա­մա­նեալ հաս­ցէ գիր օրհ­նու­թեան եւ նա­մակ պահ­պա­նու­
թեան, շնորհք առա­քե­լա­կան եւ աս­տուա­ծա­յին բազ­մա­պա­տիկ օրհ­նու­թիւն 
եւ նա­խախ­նա­մա­կան գթու­թիւն եկես­ցէ եւ հան­գի­ցէ ի վե­րայ հայ­կա­զուն 
լու­սա­ւոր­չա­դա­ւա[ն] յԱս­տու­ծոյ օրհ­նեալ քրիս­տո­նէ­իցդ: Ուր եւ հա­սա­նէ 
նա­մակ օրհ­նու­թեանս մե­րոյ՝ ի քա­ղաք, ի ղա­սա­պայս, ի գիւղ, ի վանք, ի 
յա­նա­պատ, ի խան, ի կա­րա­վան, եւ այլ ամե­նայն շէնս: Նախ սրբոց եկե­ղե­

грамота аналогичной молитвой, а в середине текста содержится самое важное для выяснения значения 
Путки сведение», էջ 5:

ցա­կա­նաց դա­սուց, խնա­մա­ծու առաջ­նոր­դաց, մեղ­սա­քա­ւիչ քա­հա­նա­յից, 
ուսում­նա­սէր սար­կա­ւա­գաց, հա­ւա­տա­րիմ երես­փո­խա­նաց, պեր­ճա­պա­տիւ 
իշ­խա­նաց, գո­յիւք զե­ղուն դօլ­վա­թա­ւո­րաց, ողոր­մա­ծա­սիրտ մէ­լիք­նե­րաց, 
ար­դա­րա­դատ ըռէս­նե­րաց, հո­գե­սէր մահ­տե­սեաց, իմաս­տուն վա­ճա­ռա­
կա­նաց, ձեռ­նահ­մուտ արուես­տա­ւո­րաց, քրտնա­ջան հո­ղա­գոր­ծաց, ալե­օք 
ծաղ­կեալ ծ///րոց, ող­ջա­խոհ երի­տա­սար­դաց, հար­կեւոր կա­նանց, մաք­
րա­միտ կու­սից: Եւ այլ ամե­նայն չա­փու եւ հա­սա­կի ի Քրիս­տոս Աս­տուած 
հա­ւա­տա­ցե­լոցդ միշտ ի Տէր խնդալ յա­րա­զուարճ բերկ­րա­նօք. ամէն:
Շնորհք ընդ ձեզ եւ երկ­նա­ւոր խա­ղա­ղու­թիւն յԱս­տու­ծոյ Հօ­րէ ամե­նա­

կա­լէ եւ ի Տեառ­նէ մեր­մէ Յի­սու­սէ Քրիս­տո­սէ եւ ի Սրբոյ Հոգ­ւոյն կե­նա­րա­
րէ եւ յա­ռա­տա­ծա­ւալ պար­գեւա­տու բա­րէ­րար մար­դա­սի­րէ եւ յա­մէ­նու­նակ 
շնոր­հո­ղէ իջ­ցէ եւ բնա­կես­ցի առ ձեզ. ամէն:
Օրհ­նես­ցէ զձեզ Տէր Աս­տուած մեր եւ շքե­ղա­փայլ զար­դա­րես­ցէ հոգ­ւով 

եւ մարմ­նով, տամբք եւ տե­ղօք, զար­մօք եւ զա­ւա­կօք, որ­դովք եւ դստե­
րօք, սի­րե­լե­օք եւ բա­րե­կա­մօք, ըն­չիւք եւ ապ­րա­նօք, վա­րօք եւ վաս­տա­կօք, 
առօք եւ տրօք, գո­յիւ եւ գո­յե­ղի­նօք, այ­գե­օք եւ պար­տի­զօք ան­դօք եւ ան­
դաս­տա­նօք, լե­րամբ եւ դաշ­տօք, գե­տօք եւ աղ­բե­րօք, ի յելս եւ ի մուտս, 
ի տուէ եւ ի գի­շե­րի, ի նստիլ ի տան, ի գնալ ի ճա­նա­պարհ, ի ննջել եւ ի 
յառ­նել, ի շի­նել եւ ի տնկել, ի սեր­մա­նել եւ ի հնձել եւ յա­մե­նայն ժա­մու 
շնորհք եւ ողոր­մու­թիւնն Աս­տու­ծոյ ի վե­րայ ձեզ լի­ցի. ամէն:
Այլ եւ ի գալ նա­մա­կիս մե­րում առ ձեզ, բա­նայ Տէր Աս­տուած զդուռն 

սահ­մա­նաց ձե­րոց զա­մե­նայն պա­տիւ եւ պա­տու­հասն, որ գան ի վե­րայ 
աշ­խար­հիս վասն ծո­վա­ցեալ մե­ղաց մե­րոց ի խրատ մեզ զսովն, զսուրն, 
զտա­րա­ժամ մահն զդա­լուկն, զջո­րեակն, զմնի­նայն, զմո­րեխն, զթրթուրն, 
զժանկն, զկար­կուտն, զկայ­ծակն, զամ­պոց խառ­նա­կումն, զհե­ղե­ղաց 
յա­րուց­մունքն, զջրոց նուա­զու­թիւնն, զմարդ­կանց եւ զա­նաս­նոց սխալ 
ծննդա­կա­նու­թիւն, զհե­ծել շար­ժու­թիւնն եւ զայլ ամե­նայն պա­տա­հա­րար 
վնա­սա­կա­րու­թիւնքն բառ­նայ ի ձէնջ Տէր Աս­տուած մեր. ամէն:
Այ­լեւ օրհ­նես­ցէ զձեզ Տէր Աս­տուած մեր եւ տա­ցէ ձեզ կրկին բա­րու­

թիւն, առա­տու­թիւն եւ լիու­թիւն, խնդու­թիւն եւ խա­ղա­ղու­թիւն, հաս­տա­
տու­թիւն եւ ան­շար­ժու­թիւն, սէր եւ միա­բա­նու­թիւն, յու­սոյ պնդու­թիւն եւ 
սի­րով առ նա կա­պակ­ցու­թիւն եւ ամե­նայն բա­րի իրաց ձե­րոց յա­ջո­ղու­
թիւն. ամէն:
Եւ ընդ աս­տուա­ծա­պար­գեւ շնոր­հա­զե­ղուն օրհ­նու­թեանս ծա­նիք, ո՛վ 

գե­րազ­նիւ ամե­նա­մե­ծար սի­րե­լիք մեր ի Տէր, յա­ղագս Փութ­կու մե­ծա­

հրաշ հռչա­կա­ւոր սուրբ ուխ­տիս, որ յա­նուն սրբոյն Գէ­որ­գայ քա­ջա­մար­
տիկ զօ­րա­վա­րին է կա­ռու­ցեալ: Սո­րա սքան­չե­լա­գոր­ծու­թիւնն ամե­նայն 
տե­ղի տա­րա­ծեալ կայ, զոր միշտ առ­նէ հրաշս մե­ծա­մեծս առ ամե­նայն 
մար­դիկ, ոչ միայն հա­ւա­տա­ցե­լոց, այլ եւ ամե­նայն ազ­գաց, որք դի­մեն 
ի սուրբ ուխտ, առն զհայ­ցուածս սրտից իւ­րեանց, զօ­րու­թեամբ սրբոյն 
Գէ­որ­գայ զօ­րա­վա­րին: Վասն զի գլուխ է ամե­նայն մար­տի­րո­սաց եւ կա­
տա­րիչ ամե­նայն խնդրուա­ծաց մարդ­կան, զոր սա­կա­ւուք փոքր ի շա­
տէ պատ­մե­ցից սո­րա սքան­չե­լիսն, զոր արա­րեալ է եւ առ­նէ միշտ: Արդ, 
սուրբն Գէ­որգ մինչ դա­ւա­նէր զՔրիս­տոս, հա­րին զկողս նո­րա գե­ղարդ, եւ 
հե­ղաւ արիւն բա­զում, զոր տա­րեալ եդին ի բան­դի, եւ հրեշ­տակ Տեառն 
էջ ի բանդն եւ ող­ջա­ցոյց զվէրս նո­րա: Եւ հա­նին զսուրբն ի բան­տէն եւ 
հո­լո­վե­ցին ի յա­նիւս, յո­րում կայր սուր սլաք, եւ շրջե­ցու­ցին զառ ի վայր, 
մինչ կտրա­տե­ցաւ ամե­նայն մար­մին, եւ հրեշ­տակ Տեառն էջ յերկ­նից 
եւ ող­ջա­ցոյց զվէրս նո­րա: Եւ բար­ձեալ տա­րան ի տուն այ­րի կնոջ միոյ, 
եւ նստաւ առ ի խա­րըս­խի սեանն, զոր առ ժա­մայն կա­նա­չե­ցաւ փտեալ 
սիւնն, եւ բարձ­րա­ցաւ ԺԷ. (17) կան­գուն ի տա­նիս տանն: Զոր եկեալ 
կինն այ­րի ետես զսիւն տան իւ­րոյ կա­նա­չա­ցեալ, եւ սե­ղան բա­րե­լի առա­
ջի սրբոյն, իս­կոյն հա­ւա­տաց ի Քրիս­տոս եւ մտեալ ի մա­ռանն եբեր մա­
նուկ մի ան­դա­մա­լոյծ Թ. (9) ամաց, եւ սուրբն Գէ­որգ դրոշ­մեաց զնա 
նշա­նաւ սուրբ խա­չին, առ ժա­մայն յա­րու­ցեալ վա­զեաց ողջ ան­դա­մօք: 
Եւ ան­հա­ւա­տիցն առեալ զսուրբն Գէ<ր>որգ ար­կին ի խոր կրի, եւ հրեշ­
տակ Տեառն պա­հեաց զնա առողջ ի մէջ կրին անվ­նաս, աւուրս Գ. (3) եւ 
ել ի կրէն ամ­բողջ, եւ տե­սեալ բազ­մաց հա­ւա­տա­ցին ի Քրիս­տոս: Եւ յետ 
այ­նո­րիկ ագու­ցին սրբոյն Գէ­որ­գայ կօ­շիկս եր­կա­թի եւ բեւե­ռե­ցին զայն 
ի յոտսն եւ շրջե­ցու­ցա­նէ­ին զնա այսր եւ անդր, զոր Գ. (3) ան­գամ մե­ռաւ 
եւ յա­րեաւ ի մե­ռե­լոց շնոր­հօքն Քրիս­տո­սի: Եւ ի չոր­րոր­դումն ապա հան­
գեաւ ի Քրիս­տոս: Եւ Թ. (9) ան­ձինք մե­ռեալք յա­րոյց, որք ԲՃ. (200) տա­
րոյ մե­ռեալք էին: Նա եւ գղե­րի­կո­սի մե­ռեալ եզն յա­րոյց եւ զդա­տա­ւո­րաց 
աթոռսն կա­նա­չա­ցոյց: Այլ եւ զգե­րեալ մա­նուկն, որ Ժ. (10) աւուր ճա­նա­
պարհ ի յաշ­խար­հէն ընկ­ռուց ազա­տեալ յա­կան թօ­թա­փել ազա­տել եբեր 
ի դուռն եկե­ղե­ցոյն Հօր իւ­րոյ: Եւ այլ բա­զում սքան­չե­լա­գոր­ծու­թիւն արա­
րեալ է եւ միշտ առ­նէ:
Արդ, այս սուրբ ուխտս, որ կո­չի Փութ­կու Սուրբ Գէ­որգ, զոր շի­նեալ 

կայ յա­նուն սրբոյն Գէ­որ­գայ քա­ջա­մար­տիկ զօ­րա­վա­րին, եւ կա­ռու­
ցեալ է սա ի սահ­մանս Մո­կաց ի լեռ­նա­մէջ տեղ­ւոջ ի վե­րայ վա­յե­լուչ 

բլրի, եւ է սուրբ ուխտս այս ի վե­րայ ճա­նա­պար­հի, զոր ամե­նայն աւուր 
Ժ.—ԺԵ. (10—15) մինչ Ի. (20) ճա­նա­պար­հորդ միշտ ան­պա­կաս են աս­տի, 
եթէ մե­րայ­նոց ազ­գաց եւ եթէ այ­լազ­գաց Ե. (5) օրով, Զ. (6) օրով աստ 
օթեւանս առ­նեն, մինչ որ հաւն խօ­սի­ցէ, ապա թէ ելա­նէն եւ գնան ի ճա­
նա­պարհս իւ­րեանց։ Լեալ է, որ Բ.—Գ. (2—3) օր հաւն չէ խօ­սել, եթէ առանց 
խօ­սե­լոյ հա­ւին եր­թայ­ցեն, ի մեծ փոր­ձա­նաց պա­տա­հին, ստու­գիւ յայտ­
նի է այս ամե­նե­ցուն։ Այս ճա­նա­պար­հորդքն ամե­նե­քեան ի սուրբ ուխ­
տէս ուտեն եւ տե­ղիս յոյժ ան­ճա­րակ տե­ղի է. ո՛չ ար­տո­րայս ունիմք եւ ո՛չ 
ան­դաս­տանս, ո՛չ թէ եւ ո՛չ վի­ճակ եւ ո՛չ տե­սու­թիւն, զի ար­քու­նուստ լի­ցի 
ռո­ճիկ մեր: Այլ յԱս­տուած եմք ապա­ւի­նեալ եւ աղօթք սրբոյն Գէ­որ­գայ 
զօ­րա­վա­րին եւ ի տուրս ողոր­մու­թեան բա­րե­պաշ­տօն աս­տուա­ծա­սի­րացդ 
եմք վստա­հա­ցեալ: Վասն որոյ ահա առա­քե­ցաք առ բա­րե­սէր սի­րե­լիքդ 
զհա­րա­զատ որ­դեակն մեր եւ զհա­ւա­տա­րիմ պաշ­տօ­նեայն սրբոյ ուխ­տիս 
վասն ողոր­մու­թեան: Արդ, ի գալ դո­րին առ ձեզ աղեր­սիւ խնդրեմք ի ձէնջ, 
զի յա­մե­նայն կող­մանց օգ­նու­թիւն առ­նի­ցէք սրբոյ տանս, զմի­մեանս յոր­
դո­րե­լով ի տուրս ողոր­մու­թեան թէ՛ ժա­մուց, թէ՛ քա­ռաս­նից, թէ՛ խոստ­
մունք, թէ՛ մա­տաղ, թէ՛ յի­շենք, թէ՛ անօթ սուրբ եկե­ղեց­ւոյ, թէ՛ հո­գե­բա­ժին, 
թէ՛ ջլից, թէ՛ ար­ծա­թեղքն, թէ՛ պղըն­ձե­ղէն եւ թէ՛ այլ ար­դիւնք. զինչ որ վա­
յե­լէ այս երկ­նա­հան­գէտ սրբոյ տանս: Զա­մե­նայն յանձ­նեալ տայք ի ձեռս 
հա­րա­զատ որդ­ւոյդ մե­րոյ այս նա­մա­կա­բե­րիս, զի ի դմա հա­սեալն, մեզ 
եւ ի սուրբ ուխտս է հա­սեալ, զոր մեր ըն­կա­լեալ զպէտս եւ զկա­րիս սրբոյ 
տանս հո­գաս­ցուք, եւ մեք ըստ մե­րոյս պար­տա­կա­նու­թեան, յա­ղօթս մաղ­
թա­նաց եւ պաշ­տօնս պա­ղա­տա­նաց մա­տուս­ցուք առա­ջի տա­ճա­րի Տեառն, 
եւ ի սե­ղա­նոյ Աս­տու­ծոյ, վասն ձե­րոյ ող­ջու­թեան, կե­նաց յեր­կա­րու­թեան 
եւ ամե­նայն գոր­ծոց ձե­րոց յա­ջո­ղու­թեան, եւ մե­ղաց թո­ղու­թեան:
Արդ, սի­րե­լի՛ք մեր, դուք զո­ղոր­մու­թիւն տալն մի՛ ձանձ­րա­նայք, զի 

ողոր­մու­թիւնն ան­քուն որդն դժո­խոց սպա­նա­նէ եւ զմարդն հա­ւա­սար 
հրեշ­տա­կաց առ­նէ: Որ­պէս որ սուրբ առա­քեալն Յա­կո­բոս ասէ, թէ ողոր­
մու­թիւնն բարձր գլուխ պար­ծի առ դա­տաս­տա­նաւն Աս­տու­ծոյ: Եւ սուրբն 
Յօ­հան Ոս­կի­բե­րանն ասէ, թէ չա­մա­չէի զո­ղոր­մածն մարդն Աս­տուած 
ասէի, բայց ասեմ եւ ոչ ամա­չեմ: Եւ իմաստ­նա­ցեալն Սո­ղո­մոն ասէ, թէ 
ողոր­մու­թեամբ շի­նես­ցի աշ­խարհ: Ար­դա­րեւ շի­նու­թիւն աշ­խար­հիս ողոր­
մու­թեամբ է: Արդ, որով­հե­տեւ այն­քան գո­վե­լի է ողոր­մու­թիւնն, պար­տիմք 
միշտ ողոր­մու­թեան հե­տեւել եւ զհրա­ման սրբոցն Աս­տու­ծոյ կա­տա­րել: Որ 
եւ ողոր­մու­թեամբն Աս­տու­ծոյ եւ տրօք ձե­րօք այս սուրբ տունս միշտ պայ­

ծառ պա­հի­ցեմք, եւ զճրագ սրբոյ տա­ճա­րիս ան­շի­ջա­նե­լի մնաս­ցէ ի փառս 
Աս­տու­ծոյ եւ ի պար­ծանս ձեր. ամէն: Այ­լեւ որ քան այս մե­ծահռ­չակ երկ­
նա­հան­գէտ սուրբ ուխտս, սաղ­մո­սեր­գու­թիւն, պաշ­տօն պա­ղա­տանք եւ 
պա­տա­րագ մատ­չի­ցի յա­մե­նայն աւուր եւ ի բո­լոր տա­րին, յայնց յա­մե­նայ­
նէ ձեզ եւ ձեր ննջե­ցե­լոցն, մեծ մասն եւ հա­րուստ բա­ժին հան­ցէ Տէրն մեր 
Յի­սուս Քրիս­տոս. ամէն: Հայր մեր որ յեր­կինս ես, սուրբ եղի­ցի անուն՛՛:

ՀԻՄՆԱԲԱՌԵՐ

Մոկս, Փութկու Ս. Գեւորգ վանք, կոնդակ, նվիրատվություն, ԺԹ. դար, 
Աղթամարի կաթողիկոսություն, Հովսեփ Օրբելի, Հայաստանի պատմության 
թանգարան

РЕЗЮМЕ

В XIX веке монастырь Путку Святого Георгия, расположенный в округе 
Мокс Западной Армении (ныне территория Турции), пользовался большой 
популярностью как место паломничества и отдыха для путешественников. В 
какой-то момент монастырь перешёл под управление светского чиновника, на-
значенного Католикосатом Ахтамара, которого называли «Путкапаном». Этот 
администратор отвечал за хозяйственные дела монастыря и был обязан предо-
ставлять путникам бесплатное жильё и еду.

Слава монастыря выходила далеко за пределы Мокса, распространяясь на 
отдалённые регионы. Люди из разных мест делали пожертвования в его поль-
зу. Для сбора этих пожертвований направлялись особые посланники с офици-
альными документами, известными как кондаки, которые уполномочивали их 
путешествовать и собирать средства от имени монастыря.

Уникальный пример такого кондака — с 1921 хранящийся в Историческом 
музее Армении — служит материальным подтверждением этой практики. Этот 
кондак представляет собой бумажный свиток (137,5 × 24 см), наклеенный на 
ткань, с изображением монастыря, петуха на его куполе и святого Георгия, по-
ражающего дракона. В тексте упоминается некий вардапет Абраам. Документ 
написан болоргиром и датируется XIX веком.

Наш анализ подтвердил его подлинность и соответствие историческим сви-
детельствам. Хотя это единственный известный сохранившийся экземпляр, в 
прошлом, вероятно, существовали и другие подобные кондаки с небольшими 
различиями в тексте. Этот документ представляет большую ценность для пони-
мания религиозных, культурных и экономических реалий того времени.

S U M M A RY

In the 19th century, the Poutku Saint George Monastery, located in the Moks district 
of Western Armenia (present-day Turkey), enjoyed great popularity as a resting place 
for travelers and a notable pilgrimage site. At some point, the monastery came under the 
management of a secular official appointed by the Catholicosate of Akhtamar — known as the 
“Poutkapan”. This administrator was responsible for the monastery’s economic affairs and 
was obliged to provide travelers with free shelter and food.

The fame of the monastery extended far beyond the borders of Moks, reaching distant 
regions. People from afar made donations to support the monastery. To collect these donations, 
emissaries were sent with encyclicals (kondaks), authorizing them to travel and raise funds 
on behalf of the monastery.

A remarkable example of such an encyclical— since 1921 preserved at the History 
Museum of Armenia — provides concrete evidence of this practice. It is a paper scroll (137.5 × 
24 cm) mounted on fabric, featuring a drawing of the monastery with a rooster on its dome 
and Saint George slaying a dragon. It mentions a certain monk Abraham and is written in 
“bolorgir” script, dating to the 19th century.

Our analysis confirmed its authenticity and correspondence with historical accounts. 
Though this is the only known surviving example, similar encyclicals likely circulated in the 
past with slight variations in wording. This document offers valuable insight into the religious, 
cultural, and economic practices of the time.


